
                                        Бакуде бағымыз жана ма?

     Әзірбайжан астанасы Бакуде өтіп жатқан әлем чемпионатында Қазақстан бокысшылары әзірге жақсы нәтижелер көрсетіп келеді. Ел намысын қорғауға аттанған 9 боксшының 7-еуі алғашқы жекпе-жектерінде жеңіске жетіп, ширек финалға жетіп қалды.

     Әрине, әлемдік жарыс болған соң өқініштің де болмай қалмайтыны белгілі. Бұл ретте ең жеңіл салмақта үміт артқан тәжірибелі боксшымыз Біржан Жақып алғашқы жекпе-жегінде Кубаның жас боксшысынан ұтылып қалды. Ал 52 келі салмақта сынға түскен Олжас Сәттібаев бірінші айқасында жап-жақсы өнер көрсетіп, жеңіске жеткен еді. Алайда екінші кездесуінде ирландиялық Майкл Конланнан 18;17 есебімен ұтылып қалды.
     Ал 60 келі салмақтағы Ғани Жайлауов әзірге  жарап тұр. Жапондық Шота Накаяманы таза ұтты. Осы салмақтағы ең мықты боксшының бірі әлем және Еуропа чемпионы ресейлік Альберт Селимов болса жарыстан шығып қалды. 64 келі салмақта ел намысын қорғап барған астаналық, (С.Сейфуллин атындағы Қазақ агротехникалық университетінің студенті) Данияр Елеусінов алғашқы екі кездесуін де ұтты. Ұтқанда да қарсыластарынан оқ бойы озық көрінді. Данияр келесі жекпе-жекте әлем біріншілігінің қола жүлдегері, өте тәжірибелі венгер боксшысы Гули Кейтамен қолғап түйістіреді. Құрама капитаны Серік Сапиев те бабында екенін дәлелдеп келеді. Екі дүркін әлем чемпионы осы қарқынынан таймаса, қазақтың 3 дүркін әлем чемпионы шығып қалар ма, Баку рингі қазақ спортының бағын аша ма деп үміттеніп жүрміз.
     Айта кетсек, Серіктің негізгі қарсыластарының бірі әлем чемпионы, кубалық Соталанго украиналық боксшыдан жеңіліп қалды. Ал ресейлік Замковой болса екі жекпе-жегін де өз пайдасына шешті.

      75 келі салмақтағы Данабек Сужанов пен 81 келі салмақтағы Әділбек Ниязымбетов бірінші айқастарын ұтты.Ең ауыр салмақтағы Иван Дычко сербиалық М. Станковичті 14;2 есебімен тізе бүктірді. Дычконың ендігі қарсыласы Қытайдың атақты боксшысы Жанг Жилей болады.
    Жеребеге сәйкес бірінші айналымнан босатылған Василий Левит (91кг.) кеше алғашқы жекпе-жегін өткізді.

     Бакудағы Гейдар Әлиев атындағы кешенде керілген шаршы алаңда әлемнің 113 елінен боксшылар сынға түсуде.Қазақстан құрамасының бас бапкері Мырзағали Айтжанов осы байрақты бәсекеден 1 алтын, 1 күміс, 1 қола медаль аламыз деп мақсат қойып отыр. Біздің дәмеміз одан зор болып жүр.
